
盜案設計與吏目蕭芬于宿松縣右車嶺擒堂父子幷獲

劉汝國之妻具知各盜蹤跡次年正月燒停前驛往來長

溪山二郎河等處又往玉樹觀朱元三家殺人開倉放穀

復到宿松廖佳賢家近二百人楚撫約南操江令兵勦之

都司周弘謨進兵至竹麻尖戰敗州判陳策死之于是集

兵分路並進賊焚營而逃獲陳策尸身中三鎗踰旬餘面

色如生太湖縣鄕兵張惟忠生擒余孟新及劉汝國餘黨

悉平

四月直𨽾江浙大飢南通州數百人邀搶米麥人船餘于

縣數百人搶民閒粮食昌國衛軍人因放粮稍遲卽將衛

官圍擁倉官綑射慈谿縣生童二三百人擁入士夫之家

迫脅借貸事聞　命撫按嚴法懲警首惡以靖地方尤當

弛平糴之令禁遏糴之風以甦民困〈雜記〉

嚴覈雲南冒功官員緬寇猖獗已久近擒岳罕邊境始安

此項功次原係蠻莫罕送拒敵之功乃劉天俸冒其功李

材又妄報其績陳嚴之附會飾虛宋儒陳克侯扶同結勘

科部參看已畢黜治有差〈奏章〉

閏六月炎蒸已解秋氣凉爽閣臣請

上時御講筵緝熙　聖學〈雜記〉

貴州廵撫參論土官安國享起運無大木國享反參撫院

--

委商搶木先運

上怒廵撫于是閣臣申時行等奏曰先該播州宣慰使楊

應龍進獻大木給有欽賞安國享聞之乃亦具本臣等見

共本內列銜是宣慰使心竊疑之國享在　先朝因抗殺

官軍革去職事止稱土舍後因悔罪立功始復冠帶耳不

知何年復官遽稱宣慰使意欲擬票詰問因彼時獻木輪

誠已蒙

皇上傳諭給賞遂不深求今其辨本列銜仍是冠帶土舍

與原本不同則前之獻木爲倉卒揑寫先具奏而後尋木

昭然可知也及貴州三運木起解時騐無本酋大木故廵

撫參論彼時伊果有木自可隨幫而進何至半年之後方

稱起解今尙在途則是前本無木而今始有木又昭然可

知也商人深入土司地方採伐大木前後左右莫非國享

之人豈商人遽能搶木先運萬無是理今廵撫參論土官

土官卽反參廵撫廵撫參土司商人魏良海土官卽參撫

院委商何貴恃強淩抗逞辭裝誣是非徒辱商人乃辱廵

撫也非輕廵撫乃輕　朝廷也以一土司而敢玩弄　天

朝蔑視綱紀卽不窮究已爲大恩況可行其言以驕其志

乎且國享兇狡之跡備在隆慶寔錄臣等所熟知其獻木

之情前後具有左驗臣等所灼見若又因其言幷怪廵撫

